Галиәхмәтова Айгөл Фәрит кызы, 
Татарстан Республикасы 
Зур Кукмара урта мәктәбенең 
татар теле һәм әдәбияты укытучысы
Тема: “ТҮРӘ ШАГЫЙРЬ” (Ренат Харис иҗаты һәм тәнкыйть)
Максатлар: 
1. “Әдәби тәнкыйть” термины белән таныштыру. Р. Харис һәм аның иҗаты турында белгәннәрне искә төшерү һәм аның шәхесенә, иҗатына кагылышлы тәнкыйть мәкаләләре белән таныштыру. Р. Харис иҗатының әһәмиятен ачыклау. 
2. Укучыларның мөстәкыйль фикер йөртү, үз хисләрен һәм фикерләрен эзлекле, матур, төгәл итеп әйтә, аңлата белү күнекмәләрен үстерү.
3. Укучыларда ягымлылык, җылы караш, эстетик зәвык формалаштыру. Р. Харис иҗатына карата мәхәббәт тәрбияләү.
Материал: XI сыйныф өчен әдәбият дәреслеге һәм хрестоматия, тәнкыйть мәкаләләре.
Җиһазлау: Р. Харис портреты, китаплар күргәзмәсе, тактада эпиграфлар, компьютер, мультимедиа проектор.
Дәреснең тибы: кабатлау дәресе.
Дәреснең методы: эвристик эзләнү методы.

ДӘРЕС ПЛАНЫ
I. Кереш өлеш.
1. Исәнләшү. 
2. Укучыларны барлау, дежурны билгеләү.

II. Актуальләштерү.
1. “Әдәби тәнкыйть” термины белән таныштыру.
2. Р. Харис һәм аның иҗаты турында кереш сүз сөйләү.
3. Дәреснең бурыч һәм максатлары белән таныштыру, эпиграф билгеләү.

III. Кабатлау.
1. Р. Харисның биографиясен искә төшерү.
2. Р. Харисның мәктәп курсында үтелә торган шигырьләрен искә төшерү.
3. Аның шәхесенә һәм иҗатына караган тәнкыйть мәкаләләреннән өзекләр белән танышу.
4. Шагыйрь иҗатына бәя бирү.

IV. Йомгаклау.
1. Укучыларга сораулар бирү, Р. Харис иҗаты турында фикер алышу.
2. Йомгаклау сүзе әйтү.
3. Өйгә эш бирү.


ДӘРЕС БАРЫШЫ
“Иҗатымда – эшемнең, эшемдә 
иҗатымның йөзен кызартмадым”
Р. Харис
· Исәнмесез, укучылар! Узган дәрестә без сезнең белән күренекле шагыйрь Р. Харисның тормыш юлы һәм иҗаты белән таныштык. Бүгенге дәрестә дә аның турында сөйләшүебезне дәвам итәрбез, аның иҗатына кагылышлы тәнкыйть мәкаләләре белән танышырбыз. Укучылар, ә нәрсә ул тәнкыйть?
· Башкача әйтсәк, тәнкыйть ул критика дигән сүз, нинди дә булса язучы иҗатына карата үз фикереңне белдерү: я хуплау, я кире кагу. “Тәнкыйть – кирәкле шәйдер”, – дигән Г. Тукай.
· Әйе. Фәннирәк итеп әйтсәк, тәнкыйть ул – әдәбият белеменең бер тармагы; әдәби иҗатның әдәби әсәргә чорның гыйльми-нәзари һәм иҗтимагый-сәяси, эстетик-әхлакый нормаларыннан чыгып бәя бирүче, әдәби хәрәкәттәге күренешләрне аңлатучы бер төре. Тәнкыйтьчеләр алдына һәрвакыт бик әһәмиятле бурычлар куела. “Тәнкыйтьче булыр өчен, әлбәттә, үзләре дә әдәбият гамәлендә күп ат уйнаткан тәҗрибәле һәм әхлаклы кеше булуы таләп ителә”, – дип язган Г. Тукай.
Р. Харис алтмышынчы елларның урталарында ук үз шигъри авазын ишеттергән, шигырьдәге үзенчәлекле кыю эзләнүләре белән әдәби җәмәгатьчелекнең игътибарын үзенә юнәлткән һәм бәхәсләр уяткан шагыйрьләребездән. Тәнкыйтьчеләр аның шигъри әсәрләре заманча үткен яңгырашлы булуы, образлы фикерләүдәге яңача алымнары, кыю метафоралары һәм чагыштырулары, форма өлкәсендәге оригиналь табышлары белән җәлеп итүен билгеләп үтәләр. Укучылар, сез Р. Харисның биографиясе белән яхшы таныш, ул нинди вазифалар башкарган әле?
· Ренат Харис гомере буе җаваплы хезмәтләр башкара. Ул 60 нчы еллар ахырында “Яшь Ленинчы” газетасының җаваплы секретаре, аннан – Язучылар берлегенең рәис урынбасары, Татарстан культура министры урынбасары, “Казан утлары” журналының баш мөхәррире булып эшли.
· Рәхмәт, бик дөрес. Ул башкарган вазифалар әле моның белән генә чикләнми, тагын ниләр өсти аласыз?
· Р. Харис “Татарстан хәбәрләре” газетасының баш мөхәррире, Татарстан Дәүләт Советының рәис урынбасары да була. 1990 нчы елдан бирле ул Татарстан халык депутаты.
· Рәхмәт! Чыннан да, Р. Харис башкарган хезмәтләр бихисап күп. Равил Фәйзуллин үзенең бер тәнкыйть мәкаләсендә менә нәрсә дип яза (презентациядә күрсәтелә): 
“Безнең арада болай озак еллар буе дәүләти вазифалар башкарган шагыйрь юк та сыман. Халыкча әйтсәк: түрә шагыйрь. Белүемчә, бу статусның күп җайлы яклары белән бергә, шактый үзгә кыенлык-тыенлыклары да бар: һәрдаим мәгълүм кысаларда тота торган рәсмилек, сәяси манипуляцияләргә әзер булу, мәҗбүри этикет... Тауның башынарак менгән саен, җилләр көчлерәк! Шундый юл сайлагансың икән... Әмма түрәлек китә торган нәрсә, шигырь кала, шагыйрь кала...” (Р. Фәйзуллин “Заманга иш иҗат. Шагыйрь портретына кайбер штрихлар” - “Казан утлары”, 2001 ел, №5)
 
 Халыкта йөк атын мактамыйлар, йөк атын гел камчылап кына торалар дигән гыйбарәне ишеткәнегез бардыр. Әлеге сүзләрне Р. Хариска карата да әйтергә мөмкин. Аның иҗатына тәнкыйтьчеләр бер дә битараф түгел. Аеруча аның “Замана эзләре” җыентыгына язылган кереш сүзне (Нил Юзиев), “Чехов базары” поэмасына (Н. Хисамов), “Хисемнең исеме” җыентыгына (Т. Галиуллин) мәкаләләрен күрсәтеп китәргә кирәк.
 - Укучылар, исегезгә төшерегез әле, без узган дәрестә Р. Харисның кайсы шигырьләрен анализлап үттек?
· Без узган дәрестә шагыйрьнең “Өянке”, “Ак сөлге” шигырьләре белән танышкан идек.
· Әйе. Шигырьләрдәге төп теманы әйтеп китә аласызмы?
· «Ак сөлге – зур пакьлекнең бер көзгесе». «Ак сөлге» – күчерелмә мәгънәдә кешенең тормыш-күңелен күрсәтә. Лирик герой – пакь, ачык күңелле шәхес, ул кешеләр өчен кайгыра, аларның башка кешеләргә, үз эшләренә, традицияләргә карата мөнәсәбәтләре уңай булуын тели. Әсәрдәге Ак сөлге – зур гомумиләштерүгә ия образ. Ак сөлге – татар кешесенең даими юлдашы. Ул сабан туйларында, беләкләргә куәт биреп, билгә ята, яшьләрнең туен бизи, ир-егетләрне көрәшкә озатып җилферди, хәләл канны сөртә... Ул – халкыбыз тормышының бөтен якларыннан: кунак каршылау, илне саклап чит яуларга каршы тору, көрәш бәйрәмнәре, ниһаять, намуслы яшәп дөнья куйган кешене соңгы юлга озату кебек вакыйгалар эченнән уза, һәр очракта катгый бер әхлакый сакчы булып йөри, яхшы белән яманны, хак белән ялганны, тугрылык белән хыянәтне бер-берсеннән килештергесез аерып торучы чик.
· “Өянке” шигырендә өянкедәге яшәүчәнлек, әрсезлек кешеләргә дә өлге булырлык. Бу символиканы алдынгы идеяләрнең үлемсезлегенә дә, тарихта күпне күргән халыкларга дә кайтарып калдырырга мөмкин. Әсәрдә сүз яшәү көченең, тормышның мәңгелек процесс булуы, халыкның һәм аерым кешенең ныклыгы һәм чыдамлыгы турында бара. Анда яшәүгә, тормышка омтылыштан да көчлерәк хис юк, ул үлемнән, вәхшилектән өстен дигән фикер уздырыла.
· Яхшы, сез бик дөрес сөйлисез, укучылар. Шагыйрьнең әлеге шигырьләренә карата кайбер тәнкыйтьчеләрнең матур гына фикерләре бар. Танышып үтик(презентациядә күрсәтелә):
“Ак сөлге – татар халкының пакълеккә, гаделлеккә, матурлыкка омтылуының билгесе. “Чулпан”, “Сабантуй”, “Ак сөлге” шигырьләрендә мин Р. Харисның халык фәлсәфәсенә таянуын, бик борынгы, хәтта тотемизм чорында ук туган йола-ырымнарга якынлыгын тойдым... Матурлык тарафдары булса да, ул такмак шигырь язу, үзе әйтмешли, “керләнеп беткән сүзләр”не кабатлау дәрәҗәсенә төшми. Сөйләм теленнән үсеп чыккан ачык һәм кискен буяулар, юлларны бәйләп килгән гыйбарәләр, кискен борылышлар, сүзләрнең бөтенләй үзгә, көтелмәгән янәшәлеге – Р. Харисның фикерләү рәвеше. Аның өчен үткәннең йолалары – җанлы һәм үсештәге күренеш, алга хәрәкәттә таяныч. Шагыйрь катлаулы хисләре һәм уйлары белән үткән, бүгенге һәм киләчәк арасында тора: “Тәгәри китте йомгагым дәверләр, чорлар аша. Үткәннәр әкрен генә йөрәгемә тоташа”, – дип язган иде ул.” (Т. Галиуллин “Шигърият баскычлары” китабы, “Фикер һәм хис бердәмлеге” – 216-217 битләр)
· Укучылар, хәтерлисез микән, Р. Харисның шигырь яза белү сәләтеннән кала тагын нинди осталыклары бар әле?
· Р. Харис бик матур итеп рәсемнәр ясый, гармунда да уйный белә.
· Әйе, бик дөрес! Шагыйрь үзе дә тормышын шигырь язу, рәсем ясау, гармунда уйнаудан башка күз алдына да китерә алмый, шул эшләр белән шөгыльләнгәндә ял итүен, күңеленә сихәт алуын әйтә ул. Бу хакта Т. Галиуллин болай дип яза (презентациядә күрсәтелә):
“Р. Хариска Хак Тәгалә сәләтне һәр тарафтан мул биргән. Рәсем ясый белсә дә, кулларында гармун уйнатса да, сүзгә мәхәббәте җиңә, үзен әдәбиятка багышлый. Мәгәр рәссамлык сәләте композиция төзүдә ярдәмгә килә, гармунчы маһирлыгы шигырьнең көен, вәзенен табарга булыша.”
Укучылар, әлеге фикерне сез ничек аңладыгыз? Сез Тәлгать Галиуллинның сүзләре белән килешәсезме?
· Мин галим сүзләре белән тулысынча килешәм. Р. Харисның күпкырлы талант иясе булуы аңа иҗат эшендә дә зур ярдәм итә, әгәр дә шагыйрь без атап үткән сәләтләргә ия булмаса, бәлки мондый даһилыкка ирешә дә алмаган булыр иде. 
· Син бик дөрес фикер йөртәсең, молодец, рәхмәт. Р. Харис иҗатына гашыйк кешеләр белән беррәттән, аның иҗатын бик үк яратып бетермәүчеләр дә бар. Бу турыда тәнкыйтьчеләр үз фикерләрен белдерәләр:
"Һәр шагыйрь иҗатын төрле кеше төрлечә кабул итә. Р. Харис шигъриятен өнәп үк бетермәүчеләр барлыгын да беләм. Кемнәргәдер Р. Харис поэзиясе салкын, теле моңсыз тоелырга мөмкин. Хәтта, “Шигырендә үзеннән дә акыллы булмакчы!” диючеләр дә бар. Стиль ул – Кешенең үзе! диләр. Нишлисең, тормышта Харис үзе ничек булса, шигыре дә шул була инде! Әмма беркем дә аның зур фикер иясе шагыйрь икәнен инкяр итмәс.” (Р. Фәйзуллин “Заманга иш иҗат. Шагыйрь портрертына кайбер штрихлар” - “Казан утлары”, 2001 ел, №5 )
“Р. Харис шигырьләре катлаулы, укучы аны авыр кабул итә, гади укучы укымый”, дип, “гади укучы” белән өркетүләр, “салкын кан, аек акыл” турында сүзләр булды. Чыннан да, милли китапханәдә Р. Мостафин җитәкчелегендә елның иң популяр, иң укыла торган китабына уздырыла килгән бәйгедә аның китабы беренче урынны алмаска мөмкин... Әдәбиятка бәяне статистика кулына тапшырырга ярамый.” (Т. Галиуллин “Шигърият баскычлары” китабы, “Фикер һәм хис бердәмлеге” – 224-225 битләр)
Укучылар, өзекләрне укыгач, сездә нинди уйлар туды? Р. Харис иҗатына карата сез нинди фикердә торасыз?
· Р. Харис хәзерге телебездәге иң катлаулы фикерләрне, йөрәк түрендә җилпенеп торучы хисләрне чагылдыра ала торган шагыйрь. Аның барлык шигырьләре дә фәлсәфи фикерләр белән сугарылган. Мин үземне Р. Харис иҗаты яклы дип тә, аның иҗатына каршы дип тә әйтә алмыйм, барлык тәнкыйтьчеләр дә күпмедер дәрәҗәдә хаклылар. Р. Харис балаларга сөйли торган, мәхәббәт утында янучылар дәртләнеп укый торган, нишләргә белмәгәндә тотып укый торган йөгерек телле шигырьләр язмый. Аның һәр шигыре бик тирән мәгънәле, милли хисләр белән сугарылган. Харис иҗатын күпләр аңлап та бетермәскә мөмкин. 
· Рәхмәт, син бик матур фикерләр әйттең! Һәр язучының иҗатына карата безнең үзебезнең фикер булырга тиеш. Р. Фәйзуллин әйтмешли, талантлар төрле була һәм аларның һәрберсе ихтирамга лаек. “Р. Харис – түрәлеге белән тирәлекне, куркып яшәргә өйрәнелгән галим-голәманы, язучы халкын син кем дә мин кем” дип өркеткәләп алгаласа да, аралашу өчен җайлы, ипле кеше. Бик күп риваятьләр, сөйләк-истәлекләр белә, аларны ашыкмыйча, тәмен татып сөйләргә ярата”, – дип яза аның турында Т. Галиуллин.
 Әдәби тәнкыйтьтә Р. Харис әсәрләре хакында олыдан кубып сөйләшү күптән килә. Күренекле әдәбиятчыларның мәкаләләрендә бу иҗат төрле яклап тикшерелә, аның фәлсәфи-сәнгати үзенчәлеге ачыла, табышлары барлана, уңышсыз тәҗрибәләре күрсәтелә. Аның хакында капма-каршы фикерләр әйтелә. Мондый кискен бәхәсләр иҗатның гаять үзенчәлекле һәм кызыклы булуын күрсәтә. Р. Харис поэзиясе – иҗтимагый темпераментлы, тулы канлы сәнгатьчә күренеш ул. Аның лирик каһарманы – кешелекле, тәвәккәл, якты карашлы шәхес. Аңа без тагын да яктырак өметләр баглый алабыз:
Мин үткәннәр уты белән
Киләчәк көнгә карап
Янам,
Яктырам,
Җылытам – 
Мин Кеше була барам.
Дәресебез тәмам, укучылар, чыгарга мөмкин.
